
ABSTRAK 

Kajian ini bertujuan untuk membina dan menilai modul Thirukkural berasaskan inkuiri 

terbimbing (MoKThI) untuk meningkatkan KBAT murid Tahun Lima SJKT. MoKThI 

dibina berasaskan kepada Model ASSURE dan digabungjalinkan dengan ‘scaffolding’ 

dan pembelajaran 5E. Seramai 50 orang murid dari sebuah SJKT Daerah Hilir Perak, 

Perak telah dipilih sebagai sampel kajian. 25 orang murid dari kumpulan kawalan 

mengikuti pembelajaran konvensional dan 25 orang murid dari kumpulan eksperimen 

menjalani pembelajaran dengan menggunakan Modul MoKThI. Intervensi  dijalankan 

selama enam minggu. Kaedah penyelidikan yang digunakan ialah kaedah gabungan 

iaitu kaedah kuantitatif dan kualitatif. Kajian ini menggunakan ujian pra dan pasca, soal 

selidik dan temu bual sebagai instrumen pengukuran. Kajian rintis  1 dilaksanakan 

untuk menguji ketekalan item dalam soal selidik pada fasa analisis dan kajian rintis 2 

dilaksanakan untuk menguji ketekalan modul MoKThI. Data dianalisis dengan 

menggunakan Statistical Package for Science Social (SPSS) versi 26.0 untuk meneliti 

min, sisihan piawai dan interpretasi kajian. Dapatan kajian menunjukkan bahawa nilai 

purata min kumpulan eksperimen bagi kemahiran mengaplikasi (min = 96.9, SP = 

3.55), kemahiran menganalisis (min = 80.8, SP = 15.4 ), kemahiran menilai (min = 86.0, 

SP = 10.4) dan kemahiran mereka cipta (min = 66.8, SP = 6.70). Dapatan kajian juga 

menunjukkan bahawa terdapat perbezaan yang signifikan (p < 0.05) antara kumpulan 

kawalan dan kumpulan eksperimen bagi keempat-empat kemahiran KBAT. Ujian-t tak 

bersandar bagi min markah ujian pasca kumpulan kawalan dan kumpulan eksperimen 

juga menunjukkan bahawa terdapat perbezaan yang signifikan (p < 0.05). Analisis 

ANCOVA turut menunjukkan perbezaan yang signifikan [F(12.58) = 326.05, p < .05]. 

Hasil dapatan kajian mendapati Modul MoKThI berjaya meningkatkan KBAT murid 

Tahun Lima. Kajian ini berpotensi menjadi pedagogi baharu untuk guru merancang 

pengajaran dan pembelajaran (PdP) pada masa akan datang agar dapat menerapkan 

aspek KBAT dalam sastera dan menjadikan PdP sastera sesuatu yang menyeronokan. 

DEVELOPMENT OF A THIRUKKURAL MODULE BASED ON GUIDED 

INQUIRY TO ENHANCE HIGHER ORDER THINKING SKILLS AMONG 

YEAR FIVE PUPILS 

ABSTRACT 

This study aimed to develop and evaluate a Thirukkural-based guided inquiry module, 

MoKThI, grounded in the ASSURE instructional model and integrated with scaffolding 

strategies and the 5E learning cycle, to enhance Higher-Order Thinking Skills (HOTS) 

among Year 5 pupils at a Tamil-medium national primary school (SJKT) in Hilir Perak 

District, Perak. Employing a quasi-experimental mixed-methods design, 50 

purposively selected pupils were randomly assigned to a control group (n = 25), which 

received conventional teaching, and an experimental group (n = 25), which underwent 

MoKThI intervention over six weeks. Data were gathered through pre- and post-tests, 

a questionnaire validated via two pilot studies. Pilot study 1 was held to  ensure the 

internal consistency of items and pilot study 2 to ensure the module reliability and 

semi-structured interviews. Quantitative data were analysed using Statistical Package 

for Science Social (SPSS) version 26.0, yielding means, standard deviations, 

independent-samples t-tests and analysis of covariance (ANCOVA). The experimental 

group outperformed the control group across all four HOTS domains, attaining high 

mean scores in Applying (M=96.9, SD=3.55), Analysing (M=80.8, SD=15.4), 

Evaluating (M=86.0, SD=10.4) and Creating (M=66.8, SD=6.70); all observed 

differences were statistically significant (p < .05), and ANCOVA ([F(12.58) = 326.05, 

p < .05], confirmed the robustness of the effect. Qualitative insights from pupils and the 

teacher highlighted increased student engagement, deepened curiosity about 

Thirukkural, and more positive attitudes toward literature learning. In conclusion, 

MoKThI successfully enhanced HOTS among Year 5 SJKT pupils. The module offers 

a validated pedagogical framework for integrating HOTS into Thirukkural literature 

instruction, with important implications for future curriculum planning. It suggests that 

guided-inquiry, scaffolded approaches can make literary learning both intellectually 

enriching and enjoyable in primary classrooms. 

BAB 1 

 

 

 

PENGENALAN 

1.1 Pendahuluan 

Malaysia merupakan salah sebuah negara di Asia yang sedang pesat membangun dan 

giat mengejar taraf sebuah negara maju. Taraf sebuah negara maju pula ditentukan 

berpandukan kepada kemajuan sains dan teknologi sesebuah negara. Walaupun 

kemajuan sains dan teknologi dalam pelbagai bidang digunakan untuk mengukur 

kemajuan sesebuah negara, bidang pendidikan merupakan satu bidang yang amat 

penting. Ini adalah kerana bidang pendidikan menjunjung tanggungjawab amat besar 

untuk melahirkan modal insan kelas pertama untuk menerajui perubahan dan 

menguruskan harta intelek secara bijaksana kerana segala kekayaan intelek terletak 

pada bidang ini. Pendidikan di Malaysia merupakan satu usaha sejak merdeka lagi, 

yang dijalankan oleh Kementerian Pendidikan Malaysia (KPM) untuk melahirkan insan 

yang seimbang dari segi jasmani, emosi, intelek dan rohani. Falsafah Pendidikan 

Negara menjunjung cita-cita murni ini demi melahirkan generasi yang dapat bersaing             

di dunia antarabangsa kerana generasi baharu terpaksa mengharungi pelbagai cabaran, 

halangan dan perubahan bagi menangani sebarang kejumudan dalam pengetahuan agar 

mereka tidak ketinggalan dalam mengejari ilmu pengetahuan dalam dunia era 

globalisasi kini. Oleh itu modal insan kelas pertama yang ingin dilahirkan perlulah bijak 

yang mempunyai pemikiran kritis, kreatif dan inovatif serta mempunyai sahsiah yang 

terpuji. Menyedari hakikat ini banyak perubahan telah dibuat dalam sistem pendidikan 

Malaysia dan khususnya dalam sukatan matapelajaran bahasa di peringkat rendah 

mahupun peringkat menengah (KPM, 2014). 

Jika pembelajaran dan pengajaran (PdP) bahasa pada masa dahulu lebih 

menekankan kepada “apa yang patut difikirkan” tetapi sukatan terbaharu pula 

memfokuskan kepada kemahiran “bagaimana untuk belajar” serta “bagaimana untuk 

berfikir”. Perubahan yang dibuat dalam sukatan tersebut dipercayai dapat melahirkan 

insan yang dapat menangani kejumudan dalam pengetahuan, pengalaman dan 

kemahiran dengan cepat, bijaksana, berterusan dan pantas terhadap sebarang perubahan 

diluar jangkaan. Sesungguhnya pendidikan bahasa tidak seharusnya terbatas dalam 

konteks domain linguistik sahaja tetapi perlu menonjolkan aspek intelektual dan 

perkembangan minda kreatif murid-murid (KPM, 2014). Agenda penting dalam 

pendidikan bahasa ialah mengembangkan minda berfikir sebagai asas untuk membina   

kekuatan dan kewibawaan intelektual. Kuasa bahasa perlu diperkukuh dengan domain  

intelektual dan domain sahsiah. Pendidikan bahasa merentasi kurikulum perlu 

meluaskan dimensi intelektual dan meningkatkan kecerdasan serta daya fikiran murid- 

murid (KPM, 2014). 

Dengan menyedari kepentingan kuasa minda dalam bidang pendidikan, KPM 

telah mengkaji, merancang, dan mengubahsuai kurikulum sekolah dengan 

memantapkan kemahiran berfikir pada tahun 1994 (KPM, 2014). Kemahiran berfikir 

secara kritis dan kreatif (KBKK) telah menjadi kemahiran dan asas pemerolehan ilmu  

untuk semua mata pelajaran. Menurut Sharifah Nor Puteh, Nor Adibah dan Aliza 

(2012) dalam Pelan Induk Pembangunan Pendidikan (PIPP) 2006-2010, strategi 

meningkatkan penguasaan ilmu pengetahuan dan keupayaan melalui kajian terhadap 

pelaksanaan KBSR agar lebih menitikberatkan kemahiran berfikir aras tinggi (KBAT) 

telah diberikan fokus oleh KPM. 

Dalam pada itu Transformasi Kurikulum Pendidikan dalam Pelan 

Pembangunan Pendidikan Malaysia 2013-2015 (PPPM 2013-2015) pula memberi 

penekanan kepada konsep KBAT yang berupaya melahirkan generasi yang mempunyai 

pemikiran kritis dan kreatif (KPM, 2013). Melalui PPPM 2013-2025 pula, setiap pelajar 

disasarkan untuk mempunyai kemahiran berfikir, kemahiran memimpin, kemahiran 

dwibahasa, pengetahuan, etika dan kerohanian serta identiti nasional. Menurut 

Suhaimi, Baharuddin dan Hasnah (2014) KBAT merupakan kemahiran berfikir seperti 

sintesis, analisis, memberi sebab, kefahaman, aplikasi dan penilaian. Manakala 

Saavedra A.R. dan Opfer (2012) menyatakan antara cabaran dalam abad ke-21 adalah 

untuk melahirkan pelajar yang mempunyai KBAT yang diperolehi melalui 

pembelajaran yang bermakna yang berlaku dalam komunikasi yang kompleks. KBAT       

sangat ditekankan dalam Kurikulum Standard Sekolah Rendah (KSSR) kerana ia 

merupakan satu kemahiran abad Ke 21 yang sangat diperlukan untuk membangunkan  

modal insan yang berupaya mengharungi era globalisasi pada masa akan datang (KPM, 

2014). 

Kepentingan menerapkan unsur KBAT mula mendapat perhatian KPM setelah         

hasil kajian Programme International Student Assessment (PISA) dan Trends in 

International Mathematics and Science Study (TIMSS) tidak sebagaimana yang          

diharapkan. PISA merupakan satu ujian yang diadakan di peringkat antarabangsa bagi 

menguji tahap penguasaan remaja berusia 15 tahun terhadap keupayaan membaca, 

Sains dan Matematik. PISA diperkenalkan oleh Organisation for Economic Co-

operation and Development (OECD). Ujian ini diadakan tiga tahun sekali bermula pada 

tahun 2000 dan Malaysia mula menyertainya pada tahun 2009. Sehingga tahun 2018,  

pentaksiran PISA telah disertai oleh 79 buah negara yang terdiri daripada 37 negara 

OECD dan 42 buah negara bukan OECD. Seramai 600,000 pelajar yang mewakili 

sebanyak 32 juta pelajar berumur 15 tahun di seluruh dunia mengambil bahagian dalam 

setiap kitaran pentaksiran PISA manakala, secara purata sebanyak 7000 orang pelajar 

4800 guru, 200 pentadbir dan 200 buah sekolah yang menyertai kajian PISA bagi setiap 

kitaran di Malaysia (Abdul Halim, Hayati, Kumaresan, & Nor’ Hidayah, 2020)  

Terdapat dua lagi penilaian yang juga berkaitan dengan PISA, iaitu TIMSS dan                 

PIRLS. PIRLS adalah singkatan kepada “Progress in International Reading Literacy 

Study (KPM, 2013). TIMSS diadakan bagi mengkaji penguasaan pelajar antarabangsa 

dalam subjek Matematik dan Sains sahaja. TIMSS dilaksanakan empat tahun sekali. 

Dalam kedua-dua ujian antarabangsa ini Malaysia menduduki tempat yang agak jauh 

daripada negara–negara di Asia yang lain (KPM, 2013). Maka KPM telah merancang 

beberapa strategi bagi mengatasi masalah ini. Antaranya ialah memperkenalkan 

elemen-elemen yang baharu, iaitu inovasi dan kreativiti dalam subjek keusahawanan 

dan teknologi maklumat komunikasi atau Information Communication and Tecknology 

(TMK) untuk Kurikulum Standard Sekolah Rendah (KSSR) yang diperkenalkan pada 

Januari 2011 dan akan diteruskan dengan Kurikulum Standard Sekolah Menengah 

(KSSM) pada tahun 2017 (KPM, 2013). Oleh itu kajian berunsurkan KBAT perlu 

diterapkan sejak sekolah rendah lagi agar murid sekolah rendah dapat meningkatkan 

KBAT mereka. 

1.2 Latar Belakang Kajian 

Hasrat KPM untuk membina masyarakat saintifik di Malaysia dinyatakan dalam dasar 

60:40 yang memperkatakan tentang penetapan bilangan penyertaan pelajar dalam 

bidang sains dan teknologi berbanding dengan bidang sastera. Dasar ini bertujuan untuk 

melahirkan pelajar yang mempunyai minda kelas pertama. Dasar ini dinyatakan dalam 

Laporan Jawatankuasa Perancang Pelajaran Tinggi 1967 yang dikenali sebagai               

Dasar 60:40 (KPM, 2013). KPM telah menetapkan matlamat dasar ini bagi melahirkan 

lebih ramai sumber manusia yang berkepakaran tinggi dalam bidang sains dan 

teknologi sebagaimana yang diilhamkan dalam Wawasan 2020. Pelaksanaan dasar ini      

mampu membantu negara melahirkan lebih ramai rakyat yang membudayakan sains  

dan teknologi dalam kehidupan seharian (KPM, 2013). Sehubungan dengan itu, 

pelbagai inisiatif telah diambil oleh KPM untuk melahirkan pelajar yang menguasai 

kemahiran saintitik seperti menyediakan pelbagai bantuan dan sokongan kepada setiap    

sekolah, khusus mengikut konteks dan keperluan yang berbeza, misalnya membaiki 

infrastruktur sekolah, terutama di Sabah dan Sarawak untuk menyokong pembelajaran 

murid (KPM, 2013). 

Walau bagaimanapun, pengajaran bahasa dan sastera masih lagi diberi 

penekanan yang utama dalam PPPM 2013-2025, di mana unsur KBAT menjadi 

tonggak utama untuk menghasilkan insan yang berguna (KPM, 2013). Maka, 

kurikulum persekolahan di Malaysia telah disemak semula dan diberi nilai tambah 

supaya kurikulum tersebut adalah relevan dan berupaya untuk menyediakan pelajar 

menghadapi persekitaran global setelah mereka melepasi alam persekolahan. 

Kemahiran berfikir adalah asas bagi mencorakkan pembangunan pendidikan yang   

kreatif dalam kalangan pelajar (KPM, 2014).  

Bagi menghadapi persaingan global yang semakin sengit dalam persekitaraan 

ekonomi yang dipacau oleh inovasi, KPM telah memberi penekanan terhadap KBAT 

dalam sistem persekolahan (KPM, 2014). KBAT merupakan inisiatif penting KPM 

untuk melahirkan generasi yang seimbang dan mempunyai tanggungjawab terhadap 

pembangunan negara. Ia adalah merupakan satu kemahiran yang harus diterapkan 

kepada kanak-kanak sejak sekolah rendah lagi.  

Lembaga Peperiksaan Malaysia (LPM, 2013) melaksanakan KBAT dalam 

sistem pentaksiran di sekolah. Lembaga Peperiksaan Malaysia (2013) mendefinisikan 

KBAT sebagai keupayaan berfikir untuk mengaplikasikan pengetahuan, kemahiran dan 

nilai dalam membuat penaakulan dan refleksi bagi menyelesaikan masalah, membuat 

keputusan, berinovasi serta berupaya untuk mencipta sesuatu. Pelaksanaan KBAT 

dapat membantu murid menjana pemikiran bagi meningkatkan kefahaman serta 

meningkatkan prestasi pencapaian mereka (KPM, 2013). Ini dibuktikan oleh kajian 

yang dilakukaan oleh Syed, Pushpavali dan Raja (2014) yang mana ia menunjukkan 

bahawa penggunaan KBAT dalam pengajaran boleh meningkatkan motivasi pelajar 

dan seterusnya boleh menjadikan pengajaran mereka lebih menarik.  

Pemikiran merupakan satu elemen penting dalam konsep budaya kerana dapat 

membongkarkan peradaban dan kemajuan yang dicapai oleh kumpulan masyarakat 

tersebut. Dalam hal ini, antara alat yang boleh digunakan untuk mengkaji pemikiran 

sesuatu masyarakat ialah hasil kesusasteraan (Hudson, 1913). Selaras dengan itu, hasil  

kesusasteraan yang kaya dengan pelbagai nilai estetika dapat dijadikan tujuh wahana 

untuk mengajar budaya berfikir supaya dapat melahirkan generasi baharu yang lebih 

berketerampilan (Rajendran, 2001).  

 Disamping itu, Akta Pendidikan 1996 telah memperakui bahawa kemajuan 

negara dari segi ekonomi, sosial, rohani, moral dan etika perlu dicapai melalui satu 

sistem pendidikan kebangsaan yang menggunakan bahasa kebangsaan sebagai bahasa 

pengantar. Manakala hak mempelajari dan menggunakan bahasa ibunda adalah hak 

asasi manusia yang termaktub dalam Perisytiharaan Bangsa-Bangsa Bersatu sehingga 

Hari Bahasa Ibunda Antarabangsa telah diluluskan dan diiktiraf pada Persidangan 

Umum UNESCO tahun 1999. Selaras dengan kenyataan ini, walaupun  Bahasa Melayu 

menjadi Bahasa Kebangsaan dan bahasa pengantar tetapi pelbagai bangsa  di Malaysia 

diberi hak untuk mengguna, mempelajari serta memelihara bahasa ibunda masing-

masing. Terdapat pelbagai kumpulan etnik dalam masyarakat India seperti Tamil, 

Telugu, Malayalam, Punjabi dan Urudhu. Namun begitu, penggunaan Bahasa Tamil 

adalah sangat meluas dalam kalangan masyarakat India. Sekolah-sekolah Tamil 

berfungsi sebagai agen pemeliharaan dan pemuliharaan Bahasa Tamil di Malaysia. 

Terdapat 528 buah sekolah jenis kebangsaan Tamil (SJKT) di seluruh Malaysia dan 

Bahasa Tamil merupakan bahasa utama yang diajarkan di semua sekolah tersebut 

(KPM, 2017). Jumlah waktu yang diperuntukkan adalah 12 waktu mengajar untuk 

Tahap 1 dan 9 waktu untuk Tahap 2.  

Kesusasteraan Tamil klasik ciptaan zaman Sangam merupakan sebuah hasil 

kesusasteraan yang membicarakan cara hidup masyarakat Tamil awal secara spesifik. 

Namun demikian, kesusasteraan Tamil klasik tersebut belum lagi diterokai dari segi 

mendedahkan pemikiran yang dikongsi bersama oleh masyarakat Tamil awal 

(Rajendran, 2001). Menurut Sivapalan (2006) seorang pensyarah kanan di Universiti 

Malaya yang mengajar kesusasteraan Tamil, kebanyakan kajian Kesusateraan Tamil 

yang sedia ada adalah berbentuk sehala yang memberi tumpuan kepada aspek 

penjelasan maksud tanpa merangsang elemen berfikir dalam kalangan pelajar. Hal ini 

adalah kerana, kebanyakan tulisan yang sedia ada ditafsir mengikut cita rasa penulis 

ataupun berdasarkan ulasan awal yang diperolehi bagi teks Kesusateraan Tamil. 

Pengajaran Sastera Tamil di SJKT tidak dijalankan secara berasingan malah ia   

diajarkan sebagai salah satu bahagian dalam pengajaran Bahasa Tamil. Biasanya 

pengajaran sastera memerlukan kewibawaan dan kemahiran yang sangat tinggi 

memandangkan sastera Tamil mempunyai sejarah perkembangannya lebih dari 5000 

tahun. Salah satu hasil karya kesusasteraan yang disanjung tinggi sebagai khazanah 

dunia serta berperanan sebagai panduan kehidupan umat manusia adalah Thirukkural. 

Karya klasik ini yang dihasilkan oleh pujangga Thiruvalluvar bukan sahaja 

menyampaikan maklumat peradaban bangsa Tamil klasik, malah melambangkan 

pencapaian masyarakat Tamil klasik dalam bidang pemikiran aras tinggi kira-kira 2000 

tahun dahulu. Thirukkural yang dikelaskan sebagai kitab moral masyarakat Tamil 

membincangkan nilai-nilai murni bukan sahaja diberi tumpuan kepada kaum India, 

malah nilai-nilai tersebut merupakan garis panduan bagi seluruh umat manusia. 

Menurut Kartheges (2017) apabila seseorang itu menganalisa setiap kuplet 

Thirukkural secara terperinci dan berfikir secara kritis serta rasional, maka keupayaan 

individu tersebut untuk menghasilkan dan mencetuskan idea yang baharu akan 

meningkat. Ini adalah kerana penggunaan persamaan dan metafora yang ekstensif 

dalam Thirukkural meningkatkan kemampuan kognitif, membuat konsep yang rumit 

menjadi mudah difahami (Ramalingam, 2020). Kajian yang dilakukan oleh Prera pada 

tahun 2019, juga mendedahkan transformasi dalam pendekatan pedagogi kepada 

Thirukkural, dengan ketara meningkatkan KBAT pelajar Tingkatan 2. Ponniah dan 

Safeek (2024)  mencadangkan agar penyelidik harus meneroka bagaimana Thirukkural 

boleh disepadukan ke dalam kurikulum  untuk meningkatkan kemahiran kognitif 

merentas pelbagai mata pelajaran. Kenyataan mereka ini jelas menunjukkan bahawa 

Thirukkural boleh digunakan sebagai satu instrumen untuk meningkatkan KBAT 

murid-murid memandangkan  ia menggalakkan kemahiran aras tinggi seperti aplikasi, 

analisis, penilaian dan merekacipta. 

Guru memainkan peranan yang penting dalam menjayakan segala perancangan 

yang digubal oleh KPM. Pengimplimentasian KBAT juga seratus peratus bergantung 

kepada kewibawaan guru merancang dan mengaplikasikannya dalam matapelajaran 

yang diajar. Guru   dikehendaki membuat perancangan yang sistematik dan teratur 

untuk menyepadukan pengetahuan, kemahiran dan nilai dalam proses merangsang 

perkembangan pemikiran murid (Zhaffar, Abdullah, Nor, Musa, & Othman, 2021). 

Dalam pada itu, pembelajaran berfokuskan peperiksaan masih digunapakai dalam 

sistem pendidikan sekarang. sikap guru masih menggunakan pendekatan dan kaedah 

pengajaran konvensional dalam PdP adalah satu punca utama kegagalan pelajar 

mencapai KBAT. Menurut Ibrahim dan Shaharom (2003) proses pengajaran dan 

pembelajaran  konvensional memberi lebih penekanan kepada tahap aktiviti kognitif 

seperti menghafal, mengingat dan memahami dan pelajar pula belajar dengan 

menggunakan hafalan sebagai persediaan untuk lulus dalam peperiksaan.  

Amalan pembelajaran tradisional yang lebih ditumpukan sepenuhnya 

menyebabkan pemikiran murid terbatas dengan apa yang dipelajari di dalam kelas  

(Abd Rahman, Sharifah Nurarfah, Abdullah, Abdul, Ibrahim, & Nor, 2023). Driana dan 

Ernawati (2019) dalam kajian yang dijalankannya juga  menyatakan bahawa 

kecemerlangan dan kejayaan dalam sesuatu mata pelajaran tidak akan terbukti berkesan 

sekiranya pengajaran guru masih menggunakan kaedah tradisional dan tidak 

mengambil berat aspek kemahiran berfikir murid sedangkan kemahiran berfikir itu 

adalah merupakan antara aspek utama dalam menguasai sesuatu kemahiran yang dilihat 

banyak mempengaruhi pencapaian murid hari ini. Ini bermakna setiap individu guru 

perlu membudayakan KBAT dalam memastikan kejayaan penerapan dan pembudayaan 

KBAT dalam kalangan murid. 

Anuar Ahmad dan Nelson  (2015) menyatakan bahawa antara kompetensi yang 

mesti ada bagi seorang guru ialah mempunyai kemahiran yang tinggi dalam pedagogi, 

ia termasuklah guru dapat menggunakan KBAT untuk menghubungkan pengetahuan, 

kemahiran dan nilai dalam pengajarannya.  Guru boleh  menentukan pendekatan, 

memilih kaedah dan menetapkan teknik-teknik tertentu yang sesuai dengan 

perkembangan dan kebolehan pelajar. Samykanu, Ramasamy dan Balakrishnan (2024) 

pula menyatakan bahawa guru perlu melaksanakan strategi yang berkesan untuk 

membimbing pelajar dalam penggunaan pengajaran kemahiran berfikir aras tinggi. 

Mereka juga mencadangkan bahawa guru harus menggunakan alat berfikir seperti Peta 

Pemikiran, Editor Grafik, Peta Minda CoRT dan Enam Topi Pemikiran untuk menarik 

minat pelajar (Samykanu et al., 2024). Strategi dan teknik seperti ini yang dipilih, selain 

berpotensi merangsang pelajar belajar secara aktif, ia juga harus mampu membantu 

menganalisis konsep atau idea dan berupaya menarik minat pelajar serta dapat 

menghasilkan pembelajaran yang bermakna (KPM, 2012). 

Malahan, kemahiran berfikiran kritis, kreatif dan inovatif yang menjadi unsur 

utama dalam KBAT sering diabaikan oleh guru-guru sekolah rendah kerana penilaian 

salah masyarakat terhadap pencapaian prestasi guru. Guru-guru di Malaysia dinilai 

berdasarkan kepada penghasilan bilangan pelajar yang mendapat ‘A’ dalam 

peperiksaan dan bukannya penghasilan bilangan pelajar yang berfikiran kreatif dan 

inovatif. Kenyataan ini dikukuhkan oleh Chew dan Shashipriya (2014) dengan 

kenyataan mereka bahawa guru yang berjaya menghasilkan bilangan pelajar yang ramai 

mendapat keputusan yang cemerlang dalam peperiksaan biasanya akan dilihat sebagai  

guru yang berkesan. Oleh yang demikian, terdapat keperluan untuk mengubah 

pemikiran masyarakat terhadap para guru. 

Kelemahan-kelemahan yang dikenalpasti ni menjadi punca utama pelajar-

pelajar Malaysia gagal mencapai kejayaan yang memberangsangkan dalam PISA dan 

TIMSS di mana Malaysia berada pada kedudukan satu pertiga terendah di dunia dalam 

kelompok 74 buah negara yang mengambil bahagian dalam kedua-dua ujian tersebut. 

Kajian Darus (2012) tentang faktor yang menyumbang kepada pencapaian pelajar 

Malaysia yang lemah dalam PISA 2009 dan 2012 menunjukkan soalan-soalan dalam 

ujian tersebut adalah berbentuk teks yang panjang, yang memerlukan murid membuat 

interpretasi, refleksi dan menilai berdasarkan kehidupan sebenar, berbanding dengan 

soalan peperiksaan awam di Malaysia yang ringkas dan lebih tertumpu kepada rajah 

dan jadual sahaja. Hal ini jelas menunjukkan  kegagalan Malaysia mendapat tempat 

terbaik dalam keputusan PISA adalah disebabkan kegagalan mengaplikasikan KBAT 

walaupun kemahiran berfikir ini telah diterapkan sejak tahun 1994 dalam KBSM dan 

KBSR (KPM, 2015). Manakala kajian Yee, Tze dan Abdullah (2017) tentang analiss 

keputusan TIMSS 1999-2015 pula mendapati pencapaian pelajar Malaysia adalah tidak 

konsisten dan jauh ketinggalan jika dibandingkan dengan negaranya, Singapura seperti 

yang ditunjukkan dalam Rajah 1.1.  

Rajah 1.1  

 

Pencapaian TIMSS Malaysia dengan Negara-Negara Asia Tenggara  

 

Sumber: KPM 2015 

Pencapaian Matematik TIMSS 2019 juga telah menunjukkan penurunan skor 

purata yang tidak signifikan berbanding TIMSS 2015 (KPM, 2019). Pencapaian Negara 

Singapura masih lagi jauh lebih tinggi pada tahun 2019 berbanding Malaysia (KPM, 

2019).  Rajah 1.2 menunjukkan pencapaian Singapura dengan Malaysia dalam TIMSS 

sejak 1999 hingga 2019. 

Rajah 1.2  

 

Pencapaian Malaysia dengan Singapura dalam Matematik TIMSS  

 

Sumber: Laporan Kebangsaan TIMSS, KPM, 2019 

Pentaksiran TIMSS dikategorikan kepada dua domain iaitu domain kandungan 

dan domain kognitif. Domain kandungan merangkumi soalan-soalan yang berkaitan 

nombor, pecahan, ukuran, data, geometri dan algebra. Manakala domain kognitif pula  

melibatkan tiga aspek utama iaitu pengetahuan, penggunaan dan penaakulan. Kajian 

Yee et al. (2017) menunjukkan pelajar Malaysia gagal mencapai peratus lulus yang 

tinggi dalam domain kognitif, di mana domain tersebut merupakan domain berfikiran 

aras tinggi. Di samping itu, purata skor pencapaian TIMSS 2015 untuk domain kognitif 

menunjukkan pelajar Malaysia menduduki tempat yang lebih rendah daripada  negara 

Singapura (Yee et al., 2017). Perkara sama berlaku dalam tahun 2019 dimana Malaysia 

masih lagi ketinggalan jauh daripada negara Singapura seperti yang ditunjukkan dalam 

Rajah 1.3. Jurang perbezaan antara kedua-dua negara ini juga agak jauh. Ini jelas 

menunjukkan bahawa pelajar Malaysia masih lemah dalam domain kognitif iaitu 

pengetahuan, penggunaan dan penaakulan (KPM, 2019). 

Rajah 1.3  

 

Purata Skor Pencapaian TIMSS 2019 dalam Domain Kognitif  

  

Sumber : Laporan Kebangsaan TIMSS, KPM 2019 

Laporan TIMSS 2003–2015 untuk skor pencapaian Matematik menunjukkan 

penurunan dan pada tahun 2015 meningkat dengan perbezaan sebanyak 21 skor tetapi 

tahun 2019 menunjukkan penurunan empat skor seperti Jadual 1.1. Bagi Sains pula 

menunjukkan purata skor telah menurun pada tahun 2007 berbanding tahun 2003 dan 

menaik semula pada tahun 2015. Walau bagaimanapun, peningkatan ini masih tidak 

melepasi purata skor antarabangsa 500 yang ditetapkan oleh International Association 

for the Evaluation of Educational Achievement (IEA) (KPM, 2019). Malahan, Malaysia 

masih ketinggalan jauh berbanding dengan negara Singapura yang memperoleh purata 

skor 616 dalam Matematik dan purata skor 608 dalam Sains (KPM, 2019). Ini jelas 

menunjukkan kelemahan pelajar Malaysia dalam KBAT. 

Jadual 1.1  

 

Perbandingan Keputusan TIMSS 1999 Hingga 2019 (Tingkatan 2) 

Tahun Purata Skor Matematik Purata Skor Sains 

1999 519 492 

2003 508 510 

2007 474 471 

2011 440 426 

2015 465 471 

2019 461 460 

Nota: Purata Skor Antarabangsa yang ditetapkan oleh IEA = 500.  

Sumber : Laporan Kebangsaan TIMSS, KPM 2019 

Pencapaian Malaysia dalam Sains bagi TIMSS 2019 juga menunjukkan 

penurunan berbanding TIMSS 2015 dan juga jauh ketinggalan daripada Singapura 

dimana Malaysia hanya mencapai purata skor 460 manakala purata skor Singapura pula 

adalah 608. Secara rumusannya boleh dinyatakan bahawa pencapaian Matematik dan 

Sains Malaysia dalam TIMSS sejak 1999 hingga 2019 adalah tidak konsisten. Rajah 

1.4 menunjukkan pencapaian Malaysia dalam Matematik dan Sains dalam TIMSS 

2009-2019. 

Rajah 1.4  

 

Pencapaian Matematik dan Sains Dalam TIMSS 2009-2019  

 

Sumber: Laporan Kebangsaan TIMSS, KPM 2019 

1.2.1 Keputusan PISA 2012- 2018 

Kajian Yee et al. (2017) turut melibatkan analisis keputusan PISA tahun 2009 dan 2012 

untuk pelajar Malaysia. Mereka mendapati purata skor untuk Matematik, Sains dan 

Literasi bacaan pelajar semakin menurun seperti yang ditunjukkan dalam Jadual 1.8. 

Walaupun purata skor Matematik pada tahun 2012 menunjukkan peningkatan sedikit 

berbanding dengan tahun 2009, namun Malaysia masih ketinggalan jauh di belakang 

purata skor antarabangsa iaitu 494. Ini telah meletakkan Malaysia di tempat ke-52 

daripada 65 buah negara di mana Malaysia berada di kelompok 20% tercorot. Begitu 

juga untuk pentaksiran sains dan literasi bacaan yang menunjukkan purata skor 

Malaysia berada di bawah aras purata skor antarabangsa 501 dan 496.  

Jadual 1.2  

 

Perbandingan Keputusan PISA 2009 Hingga 2018 

Tahun Skor Matematik Skor Sains Skor Literasi Bahasa 

2009 404 422 414 

2012 421 420 398 

2015 446 443 431 

2018 440 438 415 

Sumber: KPM 2019 

Walaubagaimanapun dalam PISA 2018, Malaysia menunjukkan peningkatan 

pencapaian yang signifikan dalam Literasi Bacaan, Literasi Matematik dan Literasi 

Saintifik berbanding PISA 2012 seperti yang ditunjukkan dalam Jadual 1.2 (KPM, 

2019). Dalam Literasi Matematik prestasi Malaysia bertambah baik berbanding tahun 

2009 dan 2012. Negara ini melonjak sebanyak 36 mata daripada 404 pada 2009 kepada 

440 tahun selepasnya. Dalam Literasi Sains pula skor purata negara meningkat 

sebanyak 18 mata daripada 420 pada 2012, kepada 438 dalam penilaian terkini. 

Malaysia mencapai skor min 415, iaitu peningkatan 17 mata daripada keputusan 2012 

dalam Literasi bacaan. Pengecilan jurang adalah  paling ketara dalam Literasi 

Matematik, iaitu dari perbezaan 92 mata dalam PISA 2009 kepada sebanyak 43 mata 

dalam PISA 2018. 

Bagi Literasi Saintifik pula, perbezaan sebanyak 79 mata dalam PISA 2009 

kepada 51 mata dalam PISA 2018 dan perbezaan sebanyak 80 mata dalam PISA 2009 

kepada 72 mata dalam PISA 2018 bagi Literasi Bacaan. Ini menunjukkan bahawa 

pencapaian Malaysia semakin menghampiri purata Pertubuhan Kerjasama dan 



18 

Pembangunan Ekonomi (Organisation for Economic Co-operation and Development, 

OECD) (KPM, 2019).  

1.2.1.1 Keputusan PISA 2022 

PISA 2022 domain Literasi Matematik  menjadi domain utama. Antara kemahiran yang 

ditaksir menerusi domain inovatif mengikut pusingan adalah seperti berikut: PISA 

2012:  Penyelesaian Masalah; PISA 2015:  Penyelesaian Masalah Berkolaboratif; PISA 

2018:  Kompetensi Global; dan PISA 2022:  Pemikiran Kreatif. Pencapaian Malaysia 

dalam PISA 2022 telah menunjukkan penurunan bagi ketiga-tiga literasi yang ditaksir. 

Skor purata Malaysia dalam Literasi Matematik telah menurun sebanyak 31 

mata kepada skor purata 409 mata berbanding 440 mata dalam PISA 2018. Perbezaan 

antara skor purata Malaysia dengan skor purata OECD pula ialah sebanyak 63 mata. 

Skor purata Malaysia dalam Literasi Saintifik juga telah menurun sebanyak 22 mata 

kepada 416 mata dalam PISA 2022 berbanding 438 mata dalam PISA 2018. Perbezaan 

antara skor purata Malaysia dengan skor purata OECD ialah sebanyak 69 mata. Skor 

purata Malaysia dalam Literasi Bacaan turut menurun 27 mata kepada 388 mata dalam 

PISA 2022 berbanding 415 mata dalam PISA 2018. Perbezaan antara skor purata 

Malaysia dengan skor purata OECD ialah sebanyak 88 mata. 

Hanya 1% murid Malaysia (OECD: 9%) merupakan murid berpencapaian 

tinggi iaitu mencapai Aras Penguasaan 5 atau 6 dalam Literasi Matematik. Pada aras 

ini, murid berupaya membina model tentang situasi kompleks secara matematik; 

memilih; membanding dan menilai strategi penyelesaian masalah yang bersesuaian 



19 

untuk menyelesaikan masalah berkaitan model yang dibina. 1% murid Malaysia 

(OECD: 7%) merupakan murid berpencapaian tinggi iaitu mencapai aras penguasaan 5 

atau 6 dalam Literasi Saintifik. Pada aras ini, murid berupaya mengaplikasikan 

pengetahuan mereka tentang sains secara kreatif dan autonomi dalam pelbagai situasi, 

termasuk yang tidak lazim. 0.2% murid Malaysia (OECD: 7%) mencapai aras 

penguasaan 5 atau 6 dalam Literasi Bacaan. Pada aras ini, murid berupaya memahami 

teks yang panjang, menyelesaikan konsep yang abstrak atau bercanggah dan 

membezakan antara fakta dan pandangan berdasarkan petunjuk implisit yang merujuk 

kepada kandungan atau sumber maklumat tersebut.   

Rajah 1.5  

 

Perbandingan Keputusan PISA 2009 Hingga 2022  

 
Sumber: KPM 2023 

Keputusan PISA tahun 2022 ini sungguh mengecewakan Perdana Menteri 

Malaysia sendiri dan seterusnya membuka mata barisan pentadbiran negara, KPM dan 

seterusnya rakyat jelata tentang kepentingan reformasi baharu yang menekankan 

KBAT yang perlu diterapkan  dalam sistem pendidikan negara (Berita Harian, 2024).  

Keputusan PISA dan TIMSS dibincangkan dalam kajian ini kerana kedua-dua 

pentaksiran tersebut merupakan pentaksiran KBAT yang telah diiktiraf di peringkat 

global.  Dengan ini boleh dirumuskan bahawa penguasaan KBAT adalah penting 

kepada murid bagi memastikan mereka mampu untuk menghadapi cabaran dan 

bersaing di peringkat global. Oleh yang demikian kemahiran berfikir haruslah sentiasa 

dipupuk dalam diri murid. Pengajaran dan pembelajaran seharusnya menggalakkan 

murid berfikir melalui penglibatan secara aktif dalam aktiviti pembelajaran berasaskan 

inkuiri, projek, penyelesaian masalah, membuat keputusan, perbincangan, perbahasan 

dan lain-lain lagi.  

1.3 Pernyataan Masalah 

Pendidikan awal masyarakat India di Malaysia telah dimulakan dalam aliran Bahasa 

Tamil sejak zaman penjajahan British. Teks-teks Thirukkural sentiasa dimuatkan dalam 

kurikulumnya. Nilai-nilai tersirat dan tersurat yang terkandung dalam Thirukkural 

sepatutnya dihayati dan diamalkan dalam kehidupan harian masyarakat India. Tetapi 

menurut Kartheges (2017) terdapat individu yang berpengetahuan luas tentang 

Thirukkural tetapi tidak mengaplikasi langsung nilai-nilai yang dibacanya dalam 

pergaulan sosial mahupun menjadikannya sebagai garis panduan dalam kehidupan 

seharian. Ini adalah kerana intipati Thirukkural harus dikupas dan dihurai secara kritis 

dan kreatif supaya menjadi panduan dan amalan dalam kehidupan seharian manusia. 

Tetapi di SJKT, Thirukkural tidak dikupas oleh guru malah ia diajar untuk murid 

menghafalkannya (Kartheges, 2017). Ini adalah kerana istilah-istilah Thirukkural 

adalah sukar difahami memandangkan ia adalah satu khazana terunggul yang 

mempunyai istilah-istilah Bahasa Tamil Kuno selama 2000 tahun. Sepertimana yang 

dinyatakan oleh Ibrahim (2015) bahawa salah satu faktor yang menyebabkan murid 

tidak meminati bahan KOMSAS disebabkan oleh istilah yang sukar difahami dalam 

teks sastera. Keadaan ini menyebabkan murid tidak dapat menghayati dan 

mengaplikasikannya dalam kehidupan harian.  

Perkara yang sama berlaku dalam pembelajaran Thirukkural. Istilah- istilah 

yang didapati dalam Thirukkural tidak dapat dihayati oleh murid-murid kerana 

kesukarannya dan kegagalan guru mengupasnya menyebabkan penyebatian nilai 

Thirukkural gagal disemai dalam jiwa murid-murid. Sikap yang negatif ini akan 

memberikan output yang kurang memberangsangkan. Hal ini disokong oleh Ariffin 

(2020) yang menjelaskan bahawa terdapat hubungan yang signifikan antara sikap 

murid-murid dengan penguasaan Bahasa Arab. 

Satu kajian yang dijalankan oleh Chew dan Shashipriya (2014) tentang 

pelaksanaan kemahiran berfikir kreatif dan kritis dalam PdP KOMSAS di sekolah 

menengah mendapati terdapat perbezaan yang signifikan F(3,116)=2.60; p=.05) dalam 

pelaksanaan KBKK dalam pembelajaran KOMSAS mengikut kaum. Analisis data 

kajian mereka menunjukkan bahawa min yang tertinggi adalah bagi kaum Melayu iaitu 

48.2 dengan sisihan piawai 3.35 dan pelajar India menduduki tempat ketiga dengan min 

terendah 46.3 dan sisihan piawai 3.48. Keadaan ini mungkin disebabkan oleh 

kehilangan minat mereka terhadap  sastera sejak dari sekolah rendah lagi.  

Oleh yang demikian pengkaji berasa bertanggungjawab untuk menyemai rasa 

cinta murid terhadap Thirukkural dan seterusnya memastikan mereka mengamalkan 

Thirukkural dalam kehidupan harian mereka. Pembelajaran yang berkesan berlaku 

apabila murid mengaplikasikannya dalam kehidupan harian. 

Pengajaran Thirukkural secara holistik masih kurang dititikberatkan oleh guru 

Sekolah Rendah Tamil. Ini kerana pengajaran Thirukkural masih dijalankan dengan 

menggunakan kaedah tradisional (Kartheges, 2019). Guru mengajar suku kata 

Thirukkural dan makna dalam kaedah langsung menggunakan tatabahasa dan buku 

sastera BPK (Kartheges, 2019). Di samping itu, pembelajaran masih berpusatkan guru 

di mana pelajar sebagai pendengar dan penerima maklumat. Pendapat ini dipersetujui 

oleh Riinah (2022) yang mana beliau mendapati murid-murid tahun satu hingga tahun 

enam susah dan malas untuk menghafal dan mengingat kembali Thirukkural bersama 

dengan maksudnya. Hal ini menyebabkan murid-murid tidak dapat menguasai dan 

menghayati sajak kural. Kaedah PdP  konvensional yang berpusatkan guru didapati 

sukar meningkatkan dan memaksimumkan pemikiran aras tinggi pelajar dan seterusnya 

pelajar tidak berkeupayaan untuk meneroka pemikiran sendiri (Walia, 2012). 

Mohd Paris (2016) menyatakan bahawa pendekatan inkuiri merupakan salah 

satu kaedah yang boleh diaplikasikan dalam pengajaran berpusatkan murid. Kaedah 

pengajaran ini mampu menghasilkan murid-murid yang aktif kerana kaedah inkuiri 

melalui satu proses pembelajaran yang menggalakkan penjanaan pengalaman yang 

dilalui oleh murid itu sendiri dengan memberi peluang kepada mereka untuk mencipta 

pengalaman pembelajaran yang menarik dan bermotivasi. Pernyataan ini disokong oleh 

Nur Azah Ismail (2011)  bahawa pelaksanaan pembelajaran berasaskan  inkuiri  yang 

baik dan berkesan akan mengajar dan menggalakkan pelajar untuk meneruskan usaha 

pembelajaran dan pengalaman yang melampaui buku teks.  Tetapi hakikat ini masih 

tidak disedari oleh kebanyakkan guru Bahasa Tamil dan mereka masih terikat dengan 

teknik pengajaran konvensional untuk mengajar Thirukkural. 

Seterusnya, pengetahuan guru yang rendah dalam aspek KBAT turut 

menyumbang kepada masalah pengimplementasian KBAT di sekolah. Kassim dan 

Zakaria (2015) menyokong kenyataan ini bahawa guru mempunyai pengetahuan yang  

kurang jelas tentang makna KBAT. Masalah mengintegrasikan KBAT dengan PdP 

dikaitkan dengan kegagalan guru menguasai aras Taksanomi Bloom yang menjadi asas 

kepada KBAT. Dapatan kajian Hassan, Mustapha, Nik Yusuff, dan Mansor (2017) 

mendapati bahawa sebahagian guru tidak memahami dan tidak mengingati aras 

Taksonomi Bloom yang digunakan dan ini   menunjukkan bahawa pengetahuan guru 

tentang KBAT masih lagi dibawah tahap penguasaan yang sepatutnya. Menurut 

Mageswary Krupiah dan Kannadasan (2021) guru tidak memberi penekanan kepada 

soalan KBAT yang dinyatakan dalam buku teks Bahasa Tamil disebabkan guru sendiri 

tidak tahu jawapan yang betul atau guru risau murid akan mengambil masa yang lama untuk 

berfikir. Kajian Abdullah, Aris, Saud, Boon, dan Awang Ali (2015) pula mendapati 

guru mengetahui aras kognitif  Taksonomi Bloom secara asas, namun mereka masih 

tidak memahami perbezaan dan fungsi bagi setiap aras dalam Kemahiran Berfikir Aras 

Rendah (KBAR) dan KBAT. Sharuji dan Mohd Nordin (2017) menyatakan bahawa 

guru dilihat lebih cenderung untuk hanya berbincang tentang kemahiran berfikir 

berbanding mengaplikasikannya sendiri di dalam kelas. Kenyataan ini juga disokong 

oleh Sendag, Erol, Sezgin, dan Dulkadir ( 2015) yang menyatakan bahawa peranan ini 

masih tidak dapat dimainkan sebaiknya oleh guru kerana guru sendiri kurang 

kompetensi dalam pelaksanaan KBAT. 

Chew dan Hamad (2018) menyatakan bahawa dalam sesuatu PdP, pastinya 

penyoalan adalah elemen yang tidak dapat lari daripada amalan pengajaran seseorang             

guru. Penyoalan merupakan salah satu teknik yang digunakan oleh guru untuk 

meningkatkan aras KBAT. Namun hakikatnya, didapati guru tidak menggunakan 

bentuk penyoalan yang bersesuaian semasa mengajar kemahiran bahasa (Chew & 

Hamad, 2018). Kajian Sukiman, Noor Shah dan Mohd Uzi (2012) mendapati teknik 

penyoalan merupakan strategi yang sering digunakan oleh guru dalam PdP tetapi guru 

kurang cenderung menggunakan soalan aras tinggi. Pendapat ini disokong oleh Kassim 

dan Zakaria (2014) yang mendapati guru sebenarnya kurang mengamalkan soalan 

terbuka aras tinggi kerana mereka kurang berkebolehan menggunakan teknik 

penyoalan yang berkesan. Menurut mereka, guru kurang berkemampuan untuk 

membudayakan KBAT dalam pembinaan item dan pentaksiran malah aktiviti  

penyoalan  lisan  yang  bersesuaian  dengan  keperluan  dan  keupayaan pelajar  dapat  

meningkatkan  kemahiran  penaakulan,  menganalisis  dan  sintesis (Cruz-Guzmán, 

García-Carmona & Criad, (2017); Khairuddin  &  Talib,  2020). Hal ini turut disebut 

dalam kajian Supramani (2006) bahawa para guru hanya bergantung pada penggunaan 

buku teks semata-mata dan mengguna pakai soalan-soalan yang disediakan sahaja. 

Perkara ini sebenarnya membantutkan proses pemikiran aras tinggi murid di 

dalam kelas. Ini adalah kerana guru sendiri kurang mempunyai KBAT sepertimana 

yang dinyatakan oleh Norfariza dan Nur Fadhilah (2018). Pendapat ini disokong oleh 

kajian yang telah dijalankan oleh Nor Hasmaliza dan Zamri (2016). Kenyataan ini 

dinyatakan oleh Bahagian Perkembangan Kurikulum (BPK) dan dikukuhkan lagi 

dengan laporan kajian oleh perunding Kestrel Education (UK) dan 21st Century School 

(USA) pada 2 November 2011 yang mendapati bahawa pemikiran aras tinggi dalam 

kalangan guru dan murid di Malaysia amat rendah (BPK, 2012). 

Menurut Riinah (2022) penggunaan modul pengajaran dan pembelajaran bahasa 

adalah salah satu cara untuk membolehkan proses pembelajaran seorang murid itu lebih 

berkesan. Ketiadaan modul KBAT Tamil menyukarkan proses penyebatian KBAT di 

sekolah-sekolah Tamil. Dalam perbincangan Nazri et al. (2017) mencadangkan untuk 

membangunkan modul KBAT untuk matapelajaran Sains. Manakala, Ling dan Mas 

Nida (2017) mendapati  dua orang guru cemerlang Bahasa Melayu yang menjadi 

responden kajian mereka menggunakan modul sebagai media pengajaran komponen 

sastera untuk mengajar KOMSAS kepada kumpulan lemah dan cemerlang. Perkara ini 

menarik perhatian pengkaji kerana setakat ini modul- modul khas yang berunsurkan 

KBAT tiada dalam Bahasa Tamil. Krupiah & Kannadasan (2021) membincangkan 

tentang penerapan KBAT dalam pengajaran dan pemudahcaraan Bahasa Tamil, tetapi 

ini hanya merujuk penggunaan teknik di dalam proses PdP, bukan modul yang direka 

khas dalam Bahasa Tamil. Chandrasakeram (2021) pula meneliti aplikasi pendekatan 

KBAT dalam pengajaran Pendidikan Moral di SJKT Tamil, tetapi ia bukan modul 

khusus KBAT untuk bahasa Tamil. Modul KBAT yang ditemui adalah untuk Bahasa 

Melayu atau Sains, seperti Modul Karangan E-BMKU untuk murid SJKT yang 

menggunakan Bahasa Melayu, bukan Tamil. Kesimpulannya, setakat ini modul khusus 

yang berunsurkan KBAT dalam Bahasa Tamil belum wujud lagi atau belum 

dibangunkan secara rasmi di Malaysia. Soalan-soalan KBAT hanya di selitkan 

sebahagian daripada soalan-soalan dalam buku-buku latihan yang dihasilkan oleh 

penulis-penulis. Keadaan ini menyukarkan para guru di SJKT untuk menerapkan 

KBAT dalam PdP mereka.  

Perkara ini menarik perhatian pengkaji dan sebagai seorang guru Bahasa Tamil 

yang berpengalaman selama 25 tahun berasa bertanggungjawab untuk memudahkan 

dan melancarkan proses PdP guru-guru dan murid-murid dalam proses peningkatan 

KBAT di SKJT. Membina sebuah modul khas KBAT sepenuhnya dengan 

menggabungkan Thirukkural bukan lagi satu keselesaan tetapi ia adalah satu keperluan 

mengikut peredaran masa. 

1.4 Tujuan Kajian 

Tujuan kajian ini adalah untuk membangun dan menilai modul Thirukkural berasaskan 

inkuiri penemuan terbimbing (MoKThI) untuk meningkatkan KBAT murid Tahun 

Lima. 

1.5 Objektif Kajian 

Objektif kajian ini adalah seperti berikut: 

i. Mereka bentuk dan membina Modul MoKThI untuk meningkatkan   KBAT 

murid Tahun Lima berdasarkan pendapat pakar. 

ii. Mengkaji keberkesanan  Modul MoKThI terhadap peningkatan  KBAT 

murid Tahun Lima. 

1.6 Persoalan Kajian 

Untuk mencapai tujuan kajian tersebut, beberapa persoalan kajian dibina seperti  

berikut: 

1.6.1 Peringkat 1: A. Fasa Analisis Pelajar Dan Nyatakan Objektif 

1.6.1.1 Apakah kesukaran pembelajaran Thirukkural murid Tahun Lima? 

1.6.1.2 Apakah kesukaran pembelajaran Thirukkural Murid Tahun Lima dari aspek 

KBAT? 

1.6.1.3 Apakah reka bentuk Modul MoKThI yang sesuai yang boleh membantu murid 

mempertingkatkan KBAT murid Tahun Lima? 

1.6.1.4 Apakah objektif pembelajaran aras aplikasi, analisis, menilai dan mereka 

cipta? 

1.6.1.5 Apakah aktiviti pembelajaran untuk Modul MoKThI yang boleh membantu 

mempertingkatkan KBAT murid Tahun Lima? 

1.6.1.6 Adakah modul diperlukan untuk meningkatkan kemahiran mengaplikasi, 

menganalisis, menilai dan mereka cipta  murid Tahun Lima untuk topik 

Thirukkural? 

Peringkat 1: B. Pemilihan Kaedah, Media Dan Bahan & Gunakan Media 

Dan Bahan 

1.6.1.7 Apakah kaedah,  teknik atau strategi  pengajaran yang sesuai untuk pengajaran 

Thirukkural? 

1.6.1.8 Apakah kaedah pengajaran yang diperlukan dalam pengajaran Thirukkural 

untuk meningkatkan KBAT? 

1.6.1.9 Apakah media yang sesuai digunakan untuk meningkatkan penguasaan 

Thirukkural? 

Peringkat II: Nilai dan semak semula  

1.6.1.10 Apakah terdapat perbezaan antara markah kemahiran mengaplikasi  dalam 

ujian pra dan pasca dalam kalangan murid Kumpulan Eksperimen? 

1.6.1.11 Apakah terdapat perbezaan antara markah kemahiran menganalisis   dalam 

ujian pra dan pasca dalam kalangan murid Kumpulan Eksperimen? 

1.6.1.12  Apakah terdapat perbezaan antara markah kemahiran menilai  dalam  ujian 

pra dan pasca dalam kalangan murid Kumpulan Eksperimen? 

1.6.1.13 Apakah terdapat perbezaan antara markah kemahiran mereka cipta  dalam 

ujian pra dan pasca dalam kalangan murid Kumpulan Eksperimen? 

1.6.1.14 Apakah terdapat perbezaan antara min markah pencapaian ujian pra dengan 

min markah pencapaian ujian pasca dalam kalangan murid Kumpulan 

Eksperimen? 

1.6.1.15 Adakah terdapat perbezaan antara min markah pencapaian ujian pasca bagi 

Kumpulan Kawalan dengan min markah pencapaian ujian pasca Kumpulan 

Eksperimen? 

1.6.1.16 Apakah kesan pembelajaran terhadap murid yang menggunakan Modul 

MoKThI dengan murid yang menggunakan kaedah pembelajaran 

konvensional?  

1.7 Hipotesis 

Hipotesis ialah pernyataan yang masih perlu diuji kebenarannya (Rasmini & Hidayat, 

2023). Sementara itu, menurut Wibowo (2021) hipotesis ialah andaian atau perkiraan 

berkenaan hubungan antara dua atau lebih pembolehubah. Hipotesis kajian ini dibuat 

secara induktif  berdasarkan sorotan literatur. Berdasarkan konsep di atas, untuk 

menguji kesan penggunaan Modul MoKThI terhadap murid, beberapa hipotesis  kajian 

dibina bagi mengukuhkan dapatan kajian seperti berikut: 

H01 :  Tidak terdapat perbezaan signifikan di antara markah kemahiran mengaplikasi 

dalam ujian  pra dan pasca dalam kalangan murid Kumpulan Eksperimen. 

H02 :  Tidak terdapat perbezaan signifikan di antara markah kemahiran menganalisis 

dalam ujian  pra dan pasca dalam kalangan murid Kumpulan Eksperimen. 

H03 : Tidak terdapat perbezaan signifikan di antara markah kemahiran menilai dalam 

ujian  pra dan pasca dalam kalangan murid Kumpulan Eksperimen. 

H04 :  Tidak terdapat perbezaan signifikan di antara markah kemahiran mereka cipta 

dalam  ujian pra dan pasca dalam kalangan murid Kumpulan Eksperimen. 

H05 :  Tidak terdapat perbezaan signifikan di antara min markah pencapaian ujian pra 

dengan min markah pencapaian ujian pasca dalam kalangan murid Kumpulan 

Eksperimen. 

H06 :  Tidak terdapat perbezaan signifikan di antara min markah pencapaian ujian 

pasca bagi Kumpulan Kawalan dengan min markah pencapaian ujian pasca 

Kumpulan Eksperimen. 

H07 :  Tidak terdapat perbezaan signifikan di antara skor pencapaian secara 

keseluruhan terhadap murid yang mengaplikasikan Modul MoKThI dengan 

murid yang menggunakan kaedah konvensional bagi tajuk Thirukkural.  

1.8 Kerangka Konseptual Modul MoKThI 

Kerangka konsep adalah struktur binaan logik dalam pemikiran yang telah disusun bagi 

menjelaskan pembolehubah yang akan dijalankan penyelidikan (Nisma Iriani et al., 

2022). Kerangka konsep bertujuan untuk memudahkan penyelidik menjalankan kajian 

supaya lebih fokus dan sesuai dengan matlamat (Siregar, 2022). Oleh yang demikian 

boleh dirumuskan bahawa kerangka konseptual ialah susunan atau binaan logik yang 

disusun untuk menerangkan pembolehubah yang akan dikaji dalam penyelidikan, 

dengan tujuan untuk memberikan gambaran yang lebih jelas dan fokus tentang 

hubungan antara pembolehubah. Rajah. 1.6 dibawah menunjukkan kerangka konsep 

kajian ini. 

Rajah 1.6  

 

Kerangka Konseptual Modul MoKThI 

 

 

 

 

FASA 1: FASA  ANALISIS 

Analisis Murid dan guru 

(Analyse learners) 

Penetapan objektif pembelajaran 

(State objectives) 

Soal-selidik 

Temubual 

Ujian UKS  

Thirukkural 

1. ’Theeyavai Theeya...’. 

2. ’Vaaimai enapaduvathu...’ 

3. ’Kedil vilichelvam....’ 

4. ’Kaalathinar seitha....’ 

5. ’Epporul yaar...’ 

6. ’Orumaikan thaan katra....’ 

7. ’Ennandri kondrarkum...’ 

8. ’Moopak kuzhaiyum anicham...’ 

KBAT 

• Mengaplikasi 

• Menganalisis 

• Menilai 

• Mereka cipta 

Kandungan modul & Panduan guru 

▪ Gambar 

▪ Himpunan perbendaharan kata 

▪ Peta ’i-Think’ 
▪ Cerita-cerita epic 

▪ Puisi, pantun, gurindam 

▪ Link ’You-Tube’ 
▪ Empat aras soalan KBAT  

▪ Rancangan pengajaran harian  

▪ Glosari 

▪ Rubrik  FASA 2 : REKA BENTUK 

Pemilihan kaedah, media dan bahan 

(Select methods, media & materials ) 
Kaedah  

✓ Inkuiri Penemuan    

Terbimbing 

✓ Pembelajaran 5E 

✓ Teknik ‘Scaffolding’ 

Pengesahan guru Teori pembelajaran 

➢ Teori Konstruktivisme Sosial 

➢ Teori Kognitif 

➢ Teori Kecerdasan Pelbagai 

FASA 3 :  PEMBANGUNAN & 

PELAKSANAAN 

Penggunaan modul dalam pdp 

(Utilize media & materials) 

Penglibatan murid 

Kebolehlaksanaan &Keberkesanan modul dalam kelas sebenar 

FASA 4 : PENILAIAN DAN SEMAKAN 

Penilaian dan semakan modul 

(Evaluate & Revise) 

Modul MoKThI 

(prototaip 1) 

Modul MoKThI 

(prototaip 2) 

Pengesahan pakar 

Pelaksanaan kajian rintis  

Modul MoKThI akhir 

Penyemakan semula 

Berdasarkan Model Reka bentuk proses pembangunan, Modul MoKThI 

dibahagikan kepada dua peringkat iaitu peringkat I dan peringkat  II. Peringkat  I 

dibahagikan kepada tiga fasa yang mengandungi lima  langkah  dan Peringkat II 

mengandungi satu langkah dalam Model ASSURE. Jadual 1.3  menunjukkan fasa dan 

langkah dalam Model ASSURE dalam kajian ini. 

Jadual 1.3  

 

Fasa dan Langkah Dalam Model ASSURE dalam Kajian  

PERINGKAT FASA Langkah Dalam Model ASSURE 

Peringkat I 

 

Fasa Analisis Analisis Pelajar 

Menyatakan Objektif 

 Fasa Reka Bentuk Memilih Kaedah, bahan dan Media 

 Fasa Pembangunan dan Pelaksanaan Menggunakan Media dan Bahan 

Menggalakan Penglibatan murid 

Peringkat II Fasa Penilaian Menilai dan Semak Semula 

1.8.1 Peringkat 1 

1.8.1.1 Fasa Analisis  

a Analisis Pelajar dan Guru 

Langkah pertama yang perlu dilakukan oleh guru dalam membangunkan modul 

pembelajaran Bahasa Tamil berasaskan Inkuiri penemuan terbimbing untuk 

meningkatkan KBAT ialah mengenal pasti dan menganalisis ciri-ciri umum muird. 

Tujuan utama menganalisis ciri-ciri murid adalah untuk mengetahui keperluan 

pembelajaran murid supaya mereka dapat memperolehi tahap pengetahuan maksimum 

dalam pembelajaran. Analisis murid merangkumi tiga faktor iaitu ciri umum,  

pengetahuan sedia ada dan gaya pembelajaran. 

Dalam fasa ini kajian keperluan dibuat terhadap tiga orang guru Bahasa Tamil 

SJKT dengan menggunakan protokol temu bual seperti dalam lampiran A. Temu bual 

ini bertujuan untuk melihat kehendak dan keperluan dalam menghasilkan modul ini. 

Selain dari itu pengkaji juga mengkaji DSKP untuk menganalisis objektif kandungan 

dan pemetaan kurikulum bagi memudahkan pembinaan instrumen. 

1.8.1.2 Fasa Reka Bentuk - Memilih Kaedah, Bahan dan Media 

Fasa yang merangkumi segala yang dirancang dan dirangka untuk membina modul. 

Dalam kajian ini modul ini merangkumi strategi PdP berdasarkan kepada Inkuiri     

Penemuan Terbimbing, lapan kuplet Thirukkural yang dipilih dan kaedah serta teknik 

yang bersesuaian untuk meningkatkan KBAT murid. Teknik ‘scaffolding’ dan Model 

pembelajaran 5E digunakan dalam PdP. Cerita-cerita dan Thirukkural dengan irama 

yang sesuai  dicari, dikaji dan dipilih dari ‘Youtube’ sebagai bahan atau media. Dalam 

fasa ini pengesahan pakar dibuat ke atas Modul MoKThI yang dibina untuk memastikan 

kesahan kandungan. Pakar dilantik dalam kalangan pakar dalam bidang pengajaran 

Bahasa Tamil. 

1.8.1.3 Fasa Pembangunan dan Pelaksanaan - Menggunakan Media dan Bahan 

Serta Menggalakan Penglibatan Murid 

Pembangunan merupakan proses mewujudkan reka bentuk menjadi kenyataan. Dengan 

kata lain, jika dalam reka bentuk diperlukan suatu modul yang mengandungi soalan- 

soalan dan aktiviti yang dapat meningkatkan KBAT maka modul tersebut harus 

dibangunkan dengan menggunakan media dan bahan yang dipilih. Manakala 

pelaksanaan adalah langkah nyata untuk melaksanakan sistem pembelajaran yang 

sedang dirancangkan. Ini bermaksud, pada tahap ini, semua yang telah dibangunkan 

atau ditetapkan sedemikian rupa sesuai dengan peranan atau fungsinya agar dapat 

dilaksanakan. Untuk itu, penyertaan murid amat diperlukan. Pelibatkan murid untuk 

mengambil bahagian aktif dalam pembelajaran akan menentukan kejayaan sesuatu PdP. 

1.8.2 Peringkat II 

1.8.2.1 Fasa Penilaian 

Penilaian iaitu proses untuk melihat sama ada sistem pembelajaran yang sedang dibina 

berkesan, sesuai dengan harapan awal atau tidak. Sebenarnya tahap penilaian boleh 

terjadi pada setiap empat tahap. Penilaian yang terjadi pada setiap lima tahap di atas itu 

dinamakan penilaian formatif, kerana tujuannya untuk keperluan semakan.  

Tahap II merupakan pengujian kesan Modul MoKThI dimana dua kumpulan 

murid akan diuji iaitu Kumpulan Kawalan dan Kumpulan Eksperimen. Kumpulan 

Kawalan akan diajarkan dengan kaedah konvensional dan Kumpulan Eksperimen 

dengan kaedah menggunakan Modul MoKThI. Pada akhir tempoh pengajaran murid 

akan diberikan ujian pos untuk mengetahui keberkesanan Modul MoKThI. Penilaian 

bukan bertujuan untuk menentukan tahap “kecerdasan” seseorang pelajar, tetapi 

cenderung untuk memberikan input kepada mereka. Begitu juga, penilaian berguna 

untuk menilai sama ada keseluruhan proses pembelajaran berjalan dengan baik, atau 

adakah proses pembelajaran yang perlu diperbaiki dan disemak untuk meningkatkan 

kualiti aktiviti pengajaran dan pembelajaran itu sendiri.  

1.9 Batasan Kajian 

Kajian yang dijalankan melibatkan dua aspek: (i) pembangunan Modul MoKThI dan 

(ii) pengujian keberkesanan modul menggunakan kaedah kuasi eksperimen melalui 

pemerhatian, dijalankan di SJKT yang terpilih di Daerah Hilir Perak. Sampel kajian kes 

yang dijalankan ini dipilih dalam kalangan murid Tahun Lima. Persampelan kajian ini 

adalah persampelan bertujuan bagi mendapatkan data dan maklumat  yang  dikehendaki  

dalam  menjawab  persoalan  kajian  (Azizi,  Shahrin, Jamaludin, Yusof, & Abdul 

Rahim, 2007). Maka hasil kajian tidak dapat digeneralisasikan dan keputusan kajian 

hanya menerangkan kumpulan itu sahaja. Teknik ini popular dalam penyelidikan 

kualitatif (Wan Mohd Khairul Firdaus, 2015). Penyelidik menetapkan maklumat dan 

ciri tertentu yang perlu ada pada sampel. Penyelidik membuat pertimbangan 

berdasarkan pengetahuan dan tujuan kajian dalam  memilih sampel. Pengkaji telah 

memilih seramai 50 orang murid sebagai sampel kajian seperti mana kajian yang 

dilakukan oleh Wan Dyaurudin dan Mohammad Ghulam (2017); Tengku Kasim dan 

Abdul Kadir, (2019). Kaedah persampelan dalam kajian  mereka ialah persampelan 

bertujuan. Seramai 50 orang pelajar dipilih sebagai sampel  kajian, 25 orang daripada 

mereka sebagai Kumpulan Kawalan, manakala baki 25 orang lagi sebagai Kumpulan 

Eksperimen. Penggunaan persampelan bertujuan adalah untuk membolehkan pengkaji 

menentukan responden yang sesuai dan khusus dengan tujuan  kajiannya. 

Pengkaji telah menetapkan beberapa ciri yang perlu ada bagi responden kajian.                        

Antara ciri-ciri tersebut adalah kajian yang dijalankan hanya terbatas kepada murid 

Tahun Lima sahaja. Pengkaji memilih murid Tahun Lima sahaja kerana mereka 75% 

telah menghabiskan sukatan pelajaran Sastera Tamil dan dapat membaca dengan 

lancar.   Kebolehan ini membolehkan mereka memahami soalan dengan baik. Murid 

Tahun Lima dipilih sebagai responden kajian ini kerana menurut Piaget (1952) pada 

tahap operasional formal iaitu umur antara 11 hingga 18 tahun murid sudah mampu 

berfikiran abstrak dan logik dengan menggunakan pola berfikir “kemungkinan”. Kajian 

ini akan  dijalankan selama enam minggu. PdP dijalankan dua kali dalam seminggu  

waktu Bahasa Tamil iaitu pada hari Selasa dan Jumaat. Ini  bermaksud dua jam dalam 

seminggu  diperuntukkan untuk pengajaran sastera. Pengajaran dilakukan oleh pengkaji 

sendiri bagi kedua-dua kumpulan. PdP bagi kumpulan Kawalan PdP dijalankan dari 

pukul 8.00 pagi hingga 9.00 pagi manakala untuk Kumpulan Eksperimen adalah dari 

pukul 9.15 pagi hingga 10.15 pagi. PdP dijalankan sedemikian bertujuan menjimatkan 

masa memberi latihan mengajar dan menggunakan modul kepada  guru-guru yang lain 

dan supaya tidak mengganggu aktiviti-aktiviti sekolah  yang lain. Apabila pengajaran 

dilakukan oleh pengkaji sendiri maka peluang mendapatkan hasil kajian yang 

diharapkan adalah lebih tinggi dan mempunyai kebolehpercayaan yang tinggi 

berbanding dengan pengajaran oleh guru-guru lain. 

Walaupun terdapat banyak buku yang memberi penjelasan kepada Thirukkural 

dalam kajian ini hanya dua buah buku sahaja digunakan sebagai rujukan Thirukkural 

http://www.asikbelajar.com/2013/01/piaget-tahap-operasional-formal.html
http://www.asikbelajar.com/2013/01/piaget-tahap-operasional-formal.html

iaitu buku yang ditulis oleh Mu. Varatharasan dan sebuah buku keluaran BPK yang 

bertajuk “Ilakana Ilakiya Vilakavurai”. Buku Mu. Varatharasan digunakan disebabkan 

pentafsiran Thirukkural yang dibuat oleh beliau adalah yang terbaik, mudah difahami 

dan jitu maksudnya. Buku Keluaran BPK (2016) digunakan kerana ia merangkumi 

kuplet Thirukkural yang terkandung dalam DSKP Bahasa Tamil berserta dengan 

maksudnya dan penggunaanya diselaraskan untuk semua SJKT. 

1.10 Kepentingan Kajian 

Pembangunan Modul MoKThI yang bermutu bagi mata pelajaran Sastera Tamil 

memerlukan perancangan yang teliti demi untuk menjadikannya bahan PdP yang 

terbaik. Jadi, pembangunan Modul MoKThI berdasarkan amalan pedagogi serta teori 

pembelajaran dan teori kognitif adalah penting kerana ini dapat memantapkan lagi 

modul yang dibina. 

1.10.1 KPM dan Pusat Pengajian Tinggi 

Dapatan kajian ini dapat memberikan maklum balas yang berguna kepada KPM yang 

memberi keutamaan kepada penerapan unsur KBAT dalam PdP harian di sekolah demi 

melahirkan generasi intelektual yang berfikiran kritis, kreatif, inovatif dan logikal. 

Kajian ini akan memberikan respon yang berguna terutamanya kepada penggubal dasar 

dan penggubal kurikulum Sastera Tamil seperti Bahagian Perkembangan Kurikulum 

dan Bahagian Pendidikan Guru. Kajian pembangunan Modul MoKThI boleh 

memberikan input baharu yang boleh diterapkan ke dalam latihan   perguruan di Institut 

Pendidikan Guru Malaysia dan universiti yang menawarkan program pendidikan. 



39 

Dapatan kajian ini juga, dapat memberikan sumbangan kepada para penyelidik dalam 

bidang pendidikan amnya dan pendidikan Bahasa Tamil khususnya bagi menerapkan 

elemen KBAT dalam sastera. Selain dari itu, kajian ini juga akan menjadi sumber 

rujukan kepada para penyelidik yang ingin mengkaji keberkesanan Sastera Tamil dalam 

meningkatkan KBAT seperti mana kajian-kajian Komponen Sastera dalam Bahasa 

Melayu (KOMSAS). 

1.10.2 Guru-Guru Bahasa Tamil 

Kemahiran berfikir para guru perlu digilap supaya dapat menjayakan pengajaran yang 

menerapkan KBAT secara berkesan. Untuk itu, dapatan kajian yang dijalankan 

diharapkan dapat memberi maklum balas kepada guru- guru Bahasa Tamil dalam usaha 

melahirkan murid yang berkualiti suatu hari kelak. Kajian ini boleh membantu Guru 

Bahasa Tamil bersedia untuk melengkapkan diri dengan ilmu pengetahuan, kemahiran, 

perancangan dan amalan-amalan baharu pengajaran yang relevan dengan 

perkembangan dan keperluan abad ke-21. Hal ini penting kerana keperluan penerapan 

elemen KBAT adalah merentas semua disiplin ilmu serta keutamaan untuk murid 

diperkukuhkan dengan nilai-nilai kebaikan dan akhlak yang terpuji. Diharapkan guru-

guru dapat mengenalpasti kaedah terbaik dan langkah-langkah yang perlu diambil bagi 

meningkatkan KBAT yang merupakan aset penting yang perlu ada  pada setiap murid 

dalam menghadapi alam pekerjaan kelak. 

1.10.3 Murid-Murid 

Hasil dapatan kajian ini diharap dapat membentuk murid dalam memastikan mereka 

menyedari kepentingan penguasaan kemahiran berfikir aras tinggi amat penting dalam 

meningkatkan kemahiran ‘employability’ bagi memudahkan mereka di ambil bekerja 

oleh pihak industri. Hasil kajian ini juga diharap dapat membantu murid menguasai dan 

berusaha mempertingkatkan kemahiran ini menerusi pembelajaran kendiri. Selain dari 

itu, kajian ini juga dapat meningkatkan minat belajar Sastera Tamil dan seterusnya  

dapat mengenali dan menghayati kekayaan hasil nukilan Tamadun India. 

1.11 Definisi Operasional 

Terdapat beberapa istilah yang digunakan dalam penulisan ini yang memerlukan 

definisi yang terperinci. Definisi ini perlu kerana pengertian umum dengan pengertian 

dalam kajian ini mungkin berbeza. Istilah-istilah tersebut adalah seperti berikut:- 

a Kemahiran Berfikiran Aras Tinggi (KBAT) 

KPM (2013) mendefinisikan KBAT sebagai keupayaan untuk mengaplikasikan 

pengetahuan, kemahiran, nilai dalam membuat penaakulan dan refleksi bagi 

menyelesaikan masalah, membuat keputusan, berinovasi dan berupaya mencipta 

sesuatu. Manakala, bagi Othman, Selamat dan Hashim (2010) KBAT adalah sintesis, 

analisis, memberi sebab, kefahaman, aplikasi dan penilaian. 

Dalam konteks kajian ini, KBAT adalah merujuk kepada empat aras KBAT iaitu aras 

mengaplikasi (application), menganalisis (analyze), menilai (evaluate), dan mereka 

cipta (create) berdasarkan Taksonomi Anderson dan Krathwohl (Anderson & 

Krathwohl, 2001). KPM (2013) mentakrifkan  kemahiran mengaplikasi sebagai 

keupayaan  menggunakan pengetahuan, kemahiran dan nilai dalam situasi                  

berlainan untuk melaksanakan sesuatu perkara. Menurut Aron (2020) karya sastera 

seperti novel, cerpen, pantun, syair, sajak dan cerita rakyat jelas mencerminkan nilai-

nilai murni yang diamalkan oleh manusia dan telah memulakan tradisi penerapan nilai-

nilai murni kepada masyarakat. Dalam konteks ini mengamalkan nilai-nilai murni yang 

dipelajari melalui Thirukkural dalam kehidupan harian mereka melambangkan 

kemahiran mengaplikasi murid. Selain itu, murid juga dapat mengaitkan nilai – nilai 

Thirukkural dalam situasi harian yang berbeza dan dapat menceritakannya.  

Tahap menganalisis membawa maksud mencerakinkan maklumat kepada 

bahagian kecil untuk memahami dengan lebih mendalam serta hubung kait antara 

bahagian berkenaan (KPM, 2013). Setiap kuplet Thirukkural mengandungi tujuh patah 

perkataan. Kemahiran ini diterapkan dengan mencerakinkan perkataan – perkataan 

dalam Thirukkural yang dipelajari oleh murid  untuk memahami maksudnya  dengan 

lebih mendalam. Selepas memahami perkataan demi perkataan akhirnya murid akan 

cuba untuk memahami maksud sepenuhnya kuplet tersebut. 

Membuat pertimbangan dan keputusan menggunakan pengetahuan, 

pengalaman, kemahiran dan nilai serta memberi   justifikasi adalah definisi kemahiran 

menilai (KPM, 2013). Dalam Modul MoKThI kemahiran ini diterapkan dengan 

memberi situasi-situasi berupa gambar ataupun teks untuk murid menilai dan memberi 

justifikasi yang sesuai dengan Thirukkural yang dipelajari. Akhir sekali, kemahiran 

mereka cipta diberi maksud oleh KPM (2013) sebagai satu keupayaan menghasilkan idea 

atau produk atau kaedah yang kreatif dan inovatif. Dalam Modul MoKThI kemahiran ini 

diterapkan apabila murid menulis karangan, cerpen ataupun mencipta situasi, melukis 

poster dan menghasilkan moto yang bersesuaian dengan Thirukkural. 

b Thirukkural 

Thirukkural merupakan karya sastera klasik yang dihasilkan dalam Bahasa Tamil. Ia 

adalah hasil nukilan seorang pujangga yang bernama Thiruvalluvar. Karya yang 

dihormati ini, dihasilkan oleh ahli falsafah Thiruvalluvar, bermula kira-kira 2,000 tahun 

dahulu (Venkatesh, 2021). Ia berfungsi sebagai panduan kepada kebaikan dan etika 

kehidupan, menekankan kepentingan kecerdasan dan kerendahan hati sebagai aspirasi 

terbesar dan intipati kehidupan manusia (Gajjam, 2022). Ia mengandungi 1330 kuplet 

dan dibahagikan kepada tiga kategori utama iaitu tentang keadilan, kebendaan, dan 

kebahagian. Thirukkural ini mempunyai 133 bab kecil yang dipanggil sebagai 

‘Athikaram’ dan setiap ‘Athikaram’ ini mengandungi 10 kuplet Thirukkural masing-

masing. Dalam konteks kajian ini, penyelidik telah menggunakan dua buah buku teks 

Thirukkural sebagai rujukan. Yang pertama adalah terbitan Varatharasan (2009) untuk 

meneliti maksud setiap kuplet. Keduanya adalah hasil karya Singaravelu 

Sacchidhanandham (2013), terbitan Uma Publications untuk dijadikan panduan 

penterjemahan dalam Bahasa Melayu. Karya ini sangat membantu dari aspek ketepatan 

penterjemahan Thirukkural yang asalnya dari Bahasa Tamil ke Bahasa Melayu. 



43 

c Modul MoKThI 

Bintang Prasetyo, (2015) mendefinisikan modul sebagai bahan pengajaran bercetak 

yang mengandungi objektif, topik, perkara utama, bahan, peranan guru, alat, sumber 

pembelajaran, aktiviti pembelajaran, lembaran program kerja dan penilaian yang 

dikemas secara menyeluruh, sistematik, terperinci dan dirancang untuk dipelajari 

secara bebas tanpa atau dengan bimbingan guru dalam usaha menolong pelajar 

menguasai matlamat belajar secara spesifik. Kolej Universiti Islam Melaka (KUIM, 

2016) pula mendefinisikan modul sebagai bahan rujukan pembelajaran yang digunakan 

bagi sesuatu kursus dan dibangunkan berdasarkan silibus yang telah ditetapkan di 

peringkat jabatan dan fakulti. Shaharudin Md Salleh dan Fatimah Abu Raihah (2011) 

menjelaskan modul pembelajaran sebagai satu sumber rujukan dan panduan kepada 

pelajar dalam proses pembelajaran.  

Modul MoKThI merujuk kepada modul yang dibina oleh penyelidik sendiri. 

MoKThI adalah singkatan kepada Modul KBAT dan Thirukkural Berasaskan Inkuiri. 

Modul ini diasaskan berpandukan kepada Model ASSURE.  Modul ini mengandungi 

lapan unit lengkap yang menjelaskan prosedur yang perlu dilakukan oleh guru dalam 

proses menjalankan PdP. Modul ini juga mengandungi latihan untuk meningkatkan 

KBAT berasaskan kepada lapan kuplet Thirukkural seperti yang tertera dalam DSKP 

Bahasa Tamil Tahun Lima. Soalan-soalan dalam modul ini disusun mengikut empat 

kemahiran KBAT. Gambar-gambar yang berwarna-warni dimuatkan dalam modul ini 

untuk menarik minat murid menjawab soalan KBAT. Peta i-Think digunakan untuk 

memandu murid ke arah aras berfikiran tinggi. MoKThI juga mengandungi rubrik agar 

menyemakan dibuat secara adil. Modul yang dibina ini bukan bertujuan menyekat 

kreativiti guru kerana  guru mempunyai kebebasan untuk mengubahsuai aktiviti 

mengikut keadaan dan minat murid. 

d Inkuiri Penemuan Terbimbing 

Inkuiri adalah satu kaedah pembelajaran yang melibatkan pertanyaan, mencari jawapan 

melalui pemerhatian, pengukuran, membina hipotesis, mengumpul data, menterjemah 

dan membina rumusan atau refleksi (BPK, 2016). Ia juga merupakan satu proses PdP 

yang berpusatkan murid dan melibatkan penyiasatan masalah, penerokaan dan 

penemuan yang berkaitan untuk mendapatkan maklumat melalui pertanyaan dan 

perasaan ingin tahu berpusatkan murid (BPK, 2016).  Dalam kajian ini inkuiri 

penemuan akan dilaksanakan sepanjang PdP Thirukkural.  

e ‘Scaffolding’ (Perancah) 

Perkataan perancah atau ‘scaffolding’ adalah istilah baharu yang diperkenalkan dalam 

bidang psikologi perkembangan kognitif oleh Jerome Bruner (1966). Ia merujuk 

kepada proses-proses yang digunakan oleh orang dewasa untuk membimbing anak-

anak melalui zon perkembangan proksimalnya. Menurut Vygotsky (1978) guru dapat 

merangsang zon ini dengan memberikan peluang yang banyak kepada pelajar bergerak 

balas yang mencakupi kemahiran dan kebolehan yang boleh dilakukan oleh pelajar 

secara bersendirian serta lain-lain kemahiran yang memerlukan bantuan guru. Dalam 

kajian ini konsep ‘scaffolding’ membawa maksud suatu bantuan atau bimbingan kepada 

pelajar bagi menyiapkan sesuatu tugasan yang tidak dapat diselesaikan tanpa mendapat 

bantuan daripada guru. ‘Scaffolding’ dalam kajian ini juga merujuk kepada Modul 

MoKThI yang akan menjadi perancah untuk merangsangkan KBAT murid-murid. 

Memandangkan tahap penguasaan murid adalah berbeza untuk setiap individu, maka 

Modul MoKThI disediakan dalam tiga aras yang berbeza iaitu aras lemah, sederhana 

dan cemerlang. Murid dapat menjawab sebilangan aktiviti  dalam modul aras lemah 

dengan bantuan guru dan sebilangan aktiviti murid dibantu dengan jawapan yang 

disediakan.  

f Model 5E 

5E merupakan satu model instruktional yang berasaskan kepada pendekatan 

konstruktivism untuk pembelajaran. Model Pembelajaran 5E merupakan model yang 

sering digunakan dalam melaksanakan inkuiri.  Model ini menyatakan bahawa pelajar 

membina idea baharu berdasarkan kepada idea lama mereka. Pendekatan 5E ini juga 

sesuai dengan pelajar pada semua peringkat umur, termasuk dewasa. 

Setiap E pada 5E itu menceritakan mengenai fasa pembelajaran. Bermula 

dengan ‘Engage’, ‘Explore’, ‘Explain’, ‘Elaborate’ dan juga ‘Evaluate’.  Kaedah 5E 

ini membolehkan murid dan guru untuk mengalami aktiviti yang biasa, dengan 

menggunakan pengetahuan asas, untuk membentuk makna dan akhirnya meningkatkan 

kefahaman kepada konsep dengan berterusan. Model 5E ini juga membantu dalam 

meningkatkan tahap pemikiran kreatif dalam kalangan murid, melahirkan murid yang   

bersikap aktif, berfikir kritikal dan kreatif (Polgampala & Hong, 2016). Penggunaan 

model 5E juga menggalakkan murid untuk kekal berminat dengan pelajaran yang 

dipelajari. Model 5E ini dugunakan dalam PdP Thirukkural agar murid memperoleh 

ilmu secara aktif dan seronok. 

1.12 Rumusan 

Kajian yang dijalankan ini melibatkan dua aspek utama: (i) Pembangunan modul 

Thirukkural berasaskan inkuiri penemuan terbimbing yang digelar MoKThI; (ii) 

Pengujian kesan Modul MoKThI untuk meningkatkan tahap KBAT murid Tahun Lima. 

Pembangunan Modul MoKThI, membolehkan proses PdP Sastera Tamil dijalankan 

secara hands-on dan minds-on. Modul MoKThI menekankan ciri-ciri yang melibatkan 

unsur seperti KBAT, drama, nyanyian, aktiviti kumpulan, simulasi dan sebagainya 

yang dapat memenuhi keperluan kepelbagaian kecerdasan murid. 

Secara rumusannya, kemahiran berfikiran aras tinggi adalah satu atribusi yang 

sangat penting yang perlu dikuasai oleh setiap murid tetapi gagal menguasainya 

disebabkan beberapa faktor terutamanya kelemahan guru sendiri menguasai KBAT, 

teknik pengajaran guru yang tidak mementingkan kemahiran berfikir murid. Malahan  

ramai guru masih lagi menekan kepentingan peperiksaan semata-mata tanpa 

menjadikan keupayaan berfikir aspek utama dalam pengajaran mereka. Kemahiran 

berfikir aras tinggi ini perlu dikuasai oleh setiap orang murid sekiranya Malaysia ingin 

mencapai Wawasan 2020 iaitu Malaysia sebagai sebuah negara yang maju dalam 

bidang Sains dan Teknologi.  

Bab 2  seterusnya akan membincangkan lebih terperinci  tentang  sejarah 

pendidikan sekolah Tamil di Malyasia,  teori-teori dan model-model yang digunakan 

dalam kajian ini, KBAT dan Thirukkural  serta kajian-kajian lepas yang berkaitan. 

 




